
INFORME DE LEGALIDADE SOBRE O “PROXECTO DE DECRETO POLO QUE SE ESTABLECE A 
CREACIÓN E O MARCO NORMATIVO REGULADOR DAS ACTIVIDADES DA ESCOLA GALEGA DE 
SAÚDE PÚBLICA”

Esta  Secretaría  Xeral  Técnica  de  conformidade  co  artigo  43.2  da  Lei  16/2010,  do  17  de 
decembro,  de organización e funcionamento da Administración xeral  e do sector  público 
autonómico de Galicia, en relación co “Proxecto de decreto polo que se establece a creación 
e o marco normativo regulador das actividades da Escola Galega de Saúde Pública”, emite o 
seguinte informe:

INFORME

1. Marco normativo e competencial

Este decreto ten por obxecto:

Establecer un marco normativo para o desenvolvemento do conxunto de actividades que 
integran a Escola Galega de Saúde Pública.

Créase  a  Escola  Galega  de  Saúde  Pública  como  unha  iniciativa  orientada  a  fomentar  a 
formación e investigación científica en materia de saúde pública necesaria para dar resposta 
aos desafíos e perigos para a saúde da poboación e ante ameazas sanitarias globais.

A  Escola  Galega  de  Saúde  Pública  configúrase  como  un  instrumento  de  participación, 
intercambio de coñecementos, experiencias e aprendizaxe compartido en materia de saúde 
pública.  As  actividades que a conforman serán deseñadas e  planificadas  pola consellería 
competente en materia de sanidade a través do órgano directivo competente en materia de 
saúde pública.

Con relación á materia regulada, cómpre ter en conta o seguinte marco normativo:

A Lei 14/1986, do 25 de abril, Xeral de Sanidade establece, no seu artigo 3, que os medios e 
actuacións do sistema sanitario estarán orientados prioritariamente á promoción da saúde e 
á prevención das enfermidades.

A Lei 33/2011, de 4 de outubro, Xeral de Saúde Pública, ten por obxecto establecer as bases 
para  que  a  poboación  alcance  e  manteña  o  maior  nivel  de  saúde  posible  a  través  das 

políticas,  programas,  servizos,  e  en  xeral  actuacións  de  toda índole  desenvolvidas  polos 
poderes  públicos,  empresas  e  organizacións  cidadás  coa  finalidade  de  actuar  sobre  os 
procesos e  factores que máis inflúen na saúde,  e así  previr  a  enfermidade e protexer  e 
promover a saúde das persoas, tanto na esfera individual como na colectiva.

A  dita  lei  establece  no título  II  as  actuacións  en  materia  de  saúde pública  (vixilancia  e 
promoción  da  saúde,  prevención  dos  problemas  de  saúde  e  protección  da  saúde  da 
poboación entre outras). 

O seu título IV fai referencia aos principios de formación e desenvolvemento profesional no 
ámbito  da saúde pública,  así  como a investigación  no desenvolvemento das  políticas  de 
saúde. 

No ámbito autonómico, a Lei 8/2008, do 10 de xullo, de saúde de Galicia centra o modelo de 
saúde na cidadanía e sinala como unha das principais funcións da consellería competente en 
materia de sanidade a acreditación e avaliación continua dos servizos de saúde prestados na 
comunidade autónoma. A mesma lei, no artigo 49 do capítulo V do seu título II, dedicado á 
prestación  sanitaria  de  saúde  pública,  inclúe  o  fomento  da  formación  e  investigación 
científica  nesta  materia.  No  artigo  107  do  título  VII  cita  a  promoción  da  docencia  e 
investigación en saúde pública como función da Consellería de Sanidade. 

A Lei 8/2008, de 10 de xullo, modificouse por Lei 8/2021, do 25 de febreiro, sendo unha das 
principais  finalidades  da  reforma,  concretar  as  medidas  que  poden ser  adoptadas  polas 
autoridades  sanitarias  galegas  para  a  protección  da  saúde  pública,  así  como regular  os 
requisitos  que se deben cumprir  para  a  súa correcta  adopción,  con especial  atención ás 
exixencias de motivación e de proporcionalidade. 

O  Decreto  136/2019,  do  10  de  outubro,  polo  que  se  establece  a  estrutura  orgánica  da 
Consellería de Sanidade, sinala que a Dirección Xeral de Saúde Pública é o órgano encargado 
do desenvolvemento de programas sanitarios  en materia de saúde pública,  facilitando a 
implantación e verificación do cumprimento dos estándares sanitarios.

Por último con relación ao marco competencial,  sinalar que o artigo 33.1 da Lei orgánica 
1/1981, do 6 de abril, do Estatuto de autonomía para Galicia, dispón que lle corresponde á 
Comunidade Autónoma de Galicia o desenvolvemento lexislativo e a execución da lexislación 
básica do Estado en materia de sanidade interior.

2. Acerto e oportunidade

As autoridades sanitarias e o persoal profesional de saúde pública de diferentes ámbitos, 
recoñecen desde sempre que un liderado sólido en saúde pública é de vital importancia para 
preservar a calidade de vida da poboación.

Ademais, a importancia dese liderado no proceso de prevención, promoción e protección da 
saúde,  fíxose máis evidente desde que a  Organización  Mundial  da Saúde (OMS)  declarou 
como pandemia internacional a orixinada polo virus SARS-CoV-2. Esta pandemia, que alterou 
o  xeito  de  vivir  a  nivel  mundial,  puxo  de  manifesto  que  os  eixos  estratéxicos  que  nos 
permiten ofrecer solucións a futuro que preveñan e resolvan as crises que poidan xurdir, son 
a formulación de políticas sanitarias sostibles, o coñecemento e sensibilización da poboación 
sobre a saúde, a actualización permanente da competencia profesional -tanto no ámbito 
sanitario  como  noutros  alleos  ás  ciencias  da  saúde-  e  o  fomento  da  investigación 
especialmente en materia de saúde pública.

A  saúde  pública  deberá,  polo  tanto,  liderar  a  xeración  de  coñecemento  neste  ámbito, 
planificando a formación, fomentando a investigación e innovando nas fórmulas de xestión 
empregadas na relación cos diferentes axentes sanitarios, económicos e sociais. Todo isto 
determinará a capacidade de resposta á demanda de servizos de saúde pública por parte dos 
sistemas sanitarios e sociais, da administración local e do conxunto da cidadanía.

Neste escenario, a formación en competencias e a formación continuada de profesionais que 
desenvolven actividades no ámbito da saúde pública, deberá proporcionarlles un perfil de 
alta capacidade técnico-científica que permita anticipar as necesidades futuras e dar unha 
rápida resposta de actualización ás xa existentes.

Outro piar fundamental da xeración de coñecemento é a investigación, para favorecela é 
necesario crear unha contorna que contribúa a definir, fomentar e difundir actividades de 
investigación, desenvolvemento e innovación (I+D+i) no ámbito da saúde pública, que sexa 
así mesmo unha ferramenta facilitadora de captación e retención do talento.

A experiencia vén de demostrarnos que compartir as experiencias investigadoras dun xeito 
aberto, colaborativo e global, facilita a transferencia de coñecemento e a consecución de 
resultados en saúde que benefician á sociedade no seu conxunto. E que por contra, a visión 
parcelada e individualista da investigación en saúde resulta altamente ineficiente.

Por  iso,  un  dos  retos  que  ten  que  afrontar  a  administración  sanitaria  no  futuro  máis 
inmediato é construír un espazo de intercambio de información veraz, apoiado en redes de 
aprendizaxe e investigación áxiles e flexibles; capaz de dar visibilidade á evidencia científica 
en  materia  de  saúde  pública  e  baseado nunha  aprendizaxe  centrada no que  se  necesita 
aprender e en quen o necesita aprender e que abarque os diferentes ámbitos profesionais e 
sociais.

Unificar  o coñecemento baixo unha cuberta que recolla a formación,  a  investigación e  a 
aplicación practica dos seus resultados, é unha maneira de levar á práctica a estratexia de 
saúde  en  todas  as  políticas.  A  aplicación  e  mantemento  deste  enfoque  require  da 

capacitación de profesionais tanto de institucións de saúde como de institucións diferentes 
do  sector  saúde,  de  persoas  das  organizacións  da  sociedade  civil  e  dos  grupos  da 
comunidade  que  poden  beneficiarse  da  adquisición  de  novas  aptitudes  e  técnicas 
participativas, dirixidas a promover o compromiso da comunidade e a súa participación na 
toma de decisións fundamentadas nas actividades que lle afectan.

Neste contexto é necesario dispor dunha escola galega de saúde pública, que permita formar 
profesionais  con  capacidades  multidisciplinares,  expertos/as  nos  diferentes  campos  que 
abrangue a saúde pública, con elevada cualificación técnica e científica, capaces de liderar a 
xestión do coñecemento e que, polo tanto, atraian a excelencia, para así devolver á cidadanía 
os resultados en saúde que demanda.

Tamén  poderá  facilitar  contidos  formativos  específicos  en  función  das  necesidades  de 
formación detectadas en persoal  das  administracións  local  e  autonómica,  en persoal  de 
entidades  ou  empresas  públicas  e  privadas,  en  axentes  sociais  e  na  cidadanía,  que  na 
actualidade non contan cun espazo específico de formación no campo da saúde pública.

Facilitará as actividades investigadoras desenvolvidas polos profesionais do Sistema Público 
de Saúde de Galicia e de diferentes organismos públicos e privados de distintos ámbitos 
profesionais e sociais, impulsando e formalizando as relacións con outros departamentos ou 
organizacións que teñen impacto na saúde.

O valor engadido de está escola é que esta aberta a profesionais de diferentes colectivos 
tanto do ámbito público como privado, que necesiten formación en materia de saúde pública, 
capaces de liderar a xestión do coñecemento e que, polo tanto, atraian a excelencia.

Tamén definirá e fomentará a investigación en saúde pública, establecendo unha rede de 
investigación que favoreza a xeración e transferencia de coñecementos, que preste apoio aos
profesionais, promova o traballo en equipo e cree alianzas entre os diferentes organismos 
implicados na saúde.

Como consecuencia de todo o exposto, resulta prioritaria a creación da Escola Galega de 
Saúde Pública co fin de desenvolver un proceso continuo de innovación e actualización do 
coñecemento en saúde, mediante a utilización de estratexias innovadoras e facilitadoras da 
captación de talento, no ámbito da formación e da investigación en materia de saúde pública 
en Galicia.

3. Tramitación

De conformidade co artigo 7.1 do Decreto 136/2019, do 10 de outubro, polo que se establece a 
estrutura orgánica da Consellería de Sanidade, corresponde á Subdirección Xeral de Réxime 
Xurídico e Administrativo da Secretaría Xeral Técnica, a revisión técnica e tramitación dos 

anteproxectos e proxectos de disposicións administrativas de carácter xeral.

Polo que respecta á tramitación na elaboración do proxecto normativo, esta acomodouse ao 
procedemento legal e as prescricións contidas na seguinte normativa:

-  A  Lei  39/2015,  do  1  de  outubro,  de  procedemento  administrativo  común  das 
Administracións públicas.
- A Lei 16/2010, do 17 de decembro, de organización e funcionamento da Administración xeral 
e o sector público autonómico de Galicia (artigos 40 e ss.).
- A Lei 15/2010, do 28 de decembro, de medidas fiscais e administrativas (artigo 12).
-  A Lei  19/2013,  do 9 de decembro,  de transparencia,  acceso á información pública e  bo 
goberno.
- A Lei 1/2016, do 18 de xaneiro, de transparencia e bo goberno.
- O Texto refundido das disposicións legais da Comunidade Autónoma de Galicia en materia 
de igualdade, aprobado polo Decreto lexislativo 2/2015, do 12 de febreiro (artigo 8).

Así, consta no expediente o acordo de inicio do procedemento de elaboración do decreto do 
14.03.2022, asinado pola persoa titular da Consellería de Sanidade (artigo 41.1 da Lei 16/2010, 
do 17 de decembro).

Tamén consta no expediente unha memoria xustificativa da non necesidade de realización do 
trámite de consulta pública previa previsto no artigo 133 da Lei 39/2015, do 1 de outubro e 
41.2  da Lei  16/2010,  do 17  de  decembro;  asinada pola  persoa titular  da Secretaría  Xeral 
Técnica  da  Consellería  de  Sanidade,  por  tratarse  dunha  norma  organizativa  da 
Administración xeral da Comunidade Autónoma de Galicia, (artigo 41.2 da Lei 16/2010, do 17 
de decembro).

O centro directivo impulsor remitiu á Subdirección Xeral de Réxime Xurídico e Administrativo 
o borrador da disposición acompañado dos documentos que de seguido se relacionan (artigo 
41.3 apartados a), b) d) da Lei 16/2010, do 17 de decembro):

-  Memoria  xustificativa  sobre  a  súa  legalidade,  o  seu  acerto  e  a  súa  oportunidade  do 
08.03.2022.
- Memoria económico-financeira do 08.03.2022.
- Táboa de vixencias do 08.03.2022.

Unha vez recibida a documentación e logo do seu estudo, o Servizo Técnico Xurídico I  da 
Subdirección Xeral de Réxime Xurídico e Administrativo, elaborou o preceptivo informe o día 
16.03.2022 e obtivo a aprobación inicial do anteproxecto como proxecto pola persoa titular 
da Consellería  de Sanidade  o  17.03.2022  (artigos  41.3  c)  e  41.4  da Lei  16/2010,  do 17  de 
decembro).

Unha vez aprobada inicialmente a disposición como proxecto, o día 18.03.2022 o secretario 
xeral  técnico  da  Consellería  de  Sanidade  acordou  a  súa  publicación  no  Portal  de 
transparencia e goberno aberto da Xunta de Galicia a efectos de transparencia, acordando o 
non sometemento do proxecto ao trámite de audiencia ou información pública por tratarse 
dunha  norma  de  carácter  organizativo  (artigos  41.5  e  42.6  da  Lei  16/2010,  do  17  de 
decembro).

Na tramitación do proxecto e ao abeiro do esixido polo artigo 42 da Lei 16/2010, do 17 de 
decembro,  así  como  na  pertinente  normativa  sectorial  de  aplicación,  solicitáronse  e 
emitíronse os seguintes informes:

- Informe da Dirección Xeral de Avaliación e Reforma Administrativa do 25.03.2022
- Informe da Dirección Xeral de Familia, Infancia e Dinamización Demográfica do 25.03.2022
- Informe da Axencia Galega de Innovación do 28.03.2022
- Informe da Secretaría Xeral da Igualdade, do 30.03.2022
- Informe da Dirección Xeral da Función Pública do 06.04.2022
- Informe da Dirección Xeral de Planificación e Orzamentos, do 28.04.2022
- Informe da Asesoría Xurídica  da Consellería de Sanidade, do 13.05.2022

O informe da Asesoría Xurídica non aprecia trabas sobre a viabilidade xurídica do proxecto, 
formulando observacións ao contido material do texto, as cales foron incorporadas na súa 
totalidade  ao texto definitivo do proxecto de decreto. Así mesmo, o texto foi revisado coa 
finalidade  de  adaptalo  á  Resolución  do  5  de  novembro  de  2014,  da  Dirección  Xeral  da 
Asesoría Xurídica Xeral, pola que se ordena a publicación do Acordo do Consello da Xunta do 
30 de outubro de 2014, polo que se aproban as Directrices de técnica normativa.

4. Integridade do texto

O texto do proxecto de decreto conta coa seguinte estrutura e contido:

Preámbulo

Artigo 1. Obxecto

Artigo 2. Finalidades

Artigo 3. Actividades que integran a Escola Galega de Saúde Pública

Artigo 4. Persoas destinatarias

Artigo 5. Grupos de traballo

Artigo 6. Colaboración con outras entidades

Artigo 7. Publicacións e difusión da información

Artigo 8. Persoal

Artigo 9. Protección de datos de carácter persoal

Disposición transitoria única. Adscrición da Escola Galega de Saúde Pública

Disposición derrogatoria única. Derrogación normativa

Disposición derradeira primeira. Habilitación para o desenvolvemento normativo

Disposición derradeira segunda. Entrada en vigor

5. Legalidade

Nas memorias e informes incorporados ao expediente queda perfectamente xustificada a 
adecuación da presente iniciativa aos principios recollidos no artigo 37 a) da Lei 14/2013, do 
26 de  decembro,  de  racionalización  do sector  público  autonómico  e  o  artigo 129  da  Lei 
39/2015,  do  1  de  outubro,  do  procedemento  administrativo  común  das  administracións 
públicas.

A tramitación da iniciativa axustouse rigorosamente á normativa de aplicación e en concreto 
aos artigos 40 e seguintes da Lei 16/2010, do 17 de decembro.

O proxecto someterase á aprobación definitiva da persoa titular da consellería de Sanidade e 
finalmente  remitirase  á  Comisión  de  Secretarios  Xerais  previa  á  súa  aprobación  polo 
Consello da Xunta de Galicia, segundo o artigo 43 da Lei 16/2010, do 17 de decembro.

De  acordo  co  indicado  considérase  que  este  proxecto  de  decreto  reúne  as  condicións 
esenciais para a súa aplicación e efectividade polo que se emite a seguinte PROPOSTA:

Informar favorablemente este proxecto de decreto conforme a súa legalidade.

A subdirectora xeral de Réxime Xurídico e Administrativo

Laura Recacho Rivas

A  persoa  titular  da  Secretaría  Xeral  Técnica  da  Consellería  de  Sanidade,  logo  de  ver  a 
proposta da subdirectora xeral de Réxime Xurídico e Administrativo da Consellería, considera 

que o proxecto de decreto sometido a informe se axusta á legalidade vixente,  polo que 
informa favorablemente (artigo 43.2 da Lei 16/2010, do 17 de decembro).

O secretario xeral técnico da Consellería de Sanidade

Alberto Fuentes Losada

